
БЫРМАМЫТ  Фэуаз

ЩыIэкъым пэсщI

Мывэ фIыцIэшхуэр къыщIэплъэнщ уи нитIым.
Хьиса и лъахэм ар щожей и куэщI.
Къызэщыунщи удз гъэгъа дахащэр,
Iэр ныхуэпхьамэ, тещхьэлъэнщ уи IэщI.
Фщымыхъу а жысIэр псалъэ зэфэзэщу,
А жысIэм нобэ щыIэкъым сэ пэсщI.
Хэкужь и мыви и дахагъи хуэлIэ
КъысфIощI ихьауэ нобэ щIапIэ нэщI.
Щхьэгъубжэ лъабжьэм зыщеIэт жыгыщIэм,
Абдж зэщIэлыдэм доджэгу дыгъэ бзийр.
А псор илъэтмэ, хъунущ зэуэ гущIэр
Бзууншэ абгъуэ, бгынэжа псыкъуий.

Иордание, Сыуелыхь

ШУРДЫМ  Къундет

Мывэр мэгыз

Сыт, уIэгъэ ухъуа, си дахэ?
Уафэм соплъри согулэзыр.

Уи хэкум и мывэри дыщэщ

Мывэ дзакIэр арщ сщхьэщызыхыр, 
СигъэхыщIэу къысхуэкIуэ узыр.

Сэ сыхамэщ, сигъэхут уи гум.
Сащошынэр сатуущI лъахэм,
СыкъагъапцIэу къыщыздэджэгукIэ,
Сащошынэр уи хьилэшыхэм.

Сащошынэр лIыгъэ гу пцIанэм,
Уахътыншагъэр зи натIэу хъуам.
А шынагъуэм сащихъумэну
Дунейм зыри къытемыхъуа…

СотIысхьэри мывэр мэгызыр,
Гузэвауэ мэщэIу тенджызыр.

Австрие, Инсбрук

ХЬЭВЖОКЪУЭ Маждэ

Къэбэрдейр япэ
щыслъэгъуам

Си псэр егъафIэ си Хэку дахащэм, 
Фыкъысхуэупсэу тыгъэ схуэфщIам, 
ЗыхещIэр нобэ къару иныщэ 
Гухэлъ гуапагъкIэ мы сигу вгъэнщIам.

Гъунэ зимыIэщ а гугъэ дахэр, 
Ар къыдэхуэжу хэткIи куэдынт. 

ГъащIэм и IэфIыр иджы си лъахэщ, 
Мы дунеягъэр сэркIэ жэнэтщ.

СрихьэщIэ лъапIэщ адэжь щIыналъэм, 
ГурыщIэ къабзэр сэ си андезщ; 
Уэ бдэслъэгъуакъым зы фэрыщIыгъэ -
Сыбогъэгушхуэ, дзыхь узогъэз.

Дамэ схуэхъуакIэщ сэ насып иныр, 
Къуалэбзу цIыкIуу псэм къелъэтыхь. 
Сыхъуащ нэхъ бжьыфIэ, уэращ си диныр, 
Уи лъагъуныгъэм си псэр и тыхьщ.

США, Нью-Йорк

КЪЭЗАН  Яхья

Къэхъуу щытмэ

Быным папщIэ псэр етыфыр анэм,
Ауэ Хэкум щагъэпуд и щIыхь
Къэхъуу щытмэ, къэмыланджэу анэм
Быныр хуещIыр Хэкум щхьэузыхь.

И бын тIасэм къыщIэнами пIэкур,
ХуэдмыщIыф дэ анэм зы гукъанэ:
Анэм папщIэ жытIэркъым дэ «Хэку»,
Хэкум папщIэ жыдоIэф «Хэку-анэ».

США, Патерсон

ХамэщIым  дыщышэрджэст

